
Suppliment tal-Gazzetta tal-Gvern ta’ Malta Nru. 20,332, 17 ta’ Jannar, 2020
Taqsima  B

____________________________________________________________________

A.L.11 tal-2020

ATT DWAR L-EDUKAZZJONI
(KAP. 327)

Ir-Regolamenti tal-2020 biex jemendaw
ir-Regolamenti tal-Valutazzjoni tal-Università

BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar 
l-Edukazzjoni (Kap. 327), il-Kanċillier tal-Università ta’ Malta ppromulga dawn 
ir-regolamenti magħmula mis-Senat tal-Università ta’ Malta bis-saħħa tas-setgħat 
mogħtija lilu bl-artikoli 75 (3) u 79 (b) ta’ dak l-Att:

It-Titlu 

1. Dawn ir-regolamenti jistgħu jissejħu bħala r-Regolamenti tal-2020 biex
jemendaw ir-Regolamenti tal-Valutazzjoni tal-Università u għandhom jinqraw u 
jinftiehmu bħala ħaġa waħda mar-Regolamenti tal-Valutazzjoni tal-Università, 2020, 
ippubblikati bħala Avviż Legali 274 tal-2020, li minn hawn ‘il quddiem jissejħu “ir-
regolamenti prinċipali”.

L-Applikabilità

2. Dawn ir-regolamenti għandhom japplikaw mill-1 ta’ Diċembru, 2019 ’il
quddiem.

L-Emenda għar-regolament 1 tar-regolamenti prinċipali

3. Il-paragrafi (2) u (3) li ġejjin għandhom jiżdiedu wara l-paragrafu (1) tar-
regolament 1 tar-regolamenti prinċipali:

“(2) F’dawn ir-regolamenti, sakemm ma tidhirx intenzjoni kuntrarja, (a) 
kwalunkwe referenza għal persuna ta’ sess maskil hija wkoll referenza għal persuna 
ta’ sess femminil;  (b) kwalunkwe referenza għal persuna ta’ sess femminil hija 
wkoll referenza għal persuna ta’ sess maskil; u (ċ) ir-referenzi fis-singular jinkludu 
l-plural u referenzi fil-plural jinkludu s-singular.

(3) (i)  Dawn ir-regolamenti għandhom jinqraw flimkien mal-Istatuti, ir-
Regolamenti u l-Ordinamenti l-oħra tal-Università, inklużi b’mod partikolari 
r-Regolamenti Ġenerali għar-Rikonoxximent Universitarji sal-Ewwel Grad u 
r-Regolamenti Ġenerali għar-Rikonoxximent Universitarji ta’ wara l-Ewwel Grad.

(ii) Fil-każ ta’ konflitt, dawn ir-regolamenti għandhom jitqiesu subordinati 
għall-Istatuti tal-Università, r-Regolamenti Ġenerali għar-Rikonoxximent 
Universitarji sal-Ewwel Grad u r-Regolamenti Ġenerali għar-Rikonoxximent 
Universitarji ta’ wara l-Ewwel Grad.”

4. Il-paragrafi (2) u (3) tar-regolament 1 tar-regolamenti prinċipali għandhom 
ikunu nnumerati mill-ġdid bħala l-paragrafi (4) u (5).

5. Minflok  il-paragrafi  (4) u (5)  tar-regolament  1  tar-regolamenti  prinċipali 
għandu jidħol dan li ġej:

“(4) 	 F’dawn ir-regolamenti, sakemm il-kuntest ma jitlobx mod ieħor:
 

“Assenti / Assenza”  tista’ tirreferi kemm għal nuqqas ta’ attendenza għal xi 
valutazzjoni kif wkoll għal meta student ma’ jippreżentax xi xogħol għal valutazzjoni;

“Bord” tfisser Il-Bord ta’ Fakultà, Istitut, Ċentru jew Skola responsabbli lejn 
is-Senat tal-Universitá għal Kors jew programm ta’ studju partikolari;

“Dekan” tfisser id-dekan ta’ fakultà jew id-direttur ta’ istitut jew ta’ ċentru jew 
ta’ skola jew ta’ kwalunkwe entità akkademika oħra li hija direttament responsabbli 
lejn is-Senat għall-kors li qiegħda toffri jew parti minnu; 

“Eżami” tfisser kull valutazzjoni bil-miktub li ssir taħt superviżjoni f’ġurnata 
stabbilità, f’ħin u post stabbiliti u ħlief meta speċifikatament imniżżel ma tinkludix 
ezamijiet orali, prattiċi, kliniċi jew simili u eskluż valutazzjoni ta’ xogħol li jsir fuq 
perijodu twil bħal practicum u pjazzament f’post/kamp tax-xogħol;

“Eżaminatur Barrani” tfisser membru akkademiku anzjan li hu espert fil-qasam 
ta’ studju li qiegħed jiġi eżaminat u li mhux affiljat mal-Università; 

“Fakultà” tfisser kull fakultà jew istitut jew ċentru jew skola jew kwalunkwe 
entità akkademika oħra li hija direttament responsabbli lejn is-Senat għall-kors li 
qiegħda toffri jew parti minnu; 

“Kap ta’ Dipartiment” tfisser il-kap ta’ dipartiment jew il-koordinatur ta’ 
diviżjoni jew ta’ Kors jew ta’ qasam ta’ studju, kif xieraq;

“Ko-ordinatur ta’ Taqsima Studju” huwa maħtur għat-taqsimiet li huma 
mgħallma minn aktar minn lettur wieħed u tfisser li huwa jkun il-lettur responsabbli 
biex it-Taqsima u l-assessjar tagħha jsiru kif suppost; normalment il-Ko-ordinatur ta’ 
Taqsima Studju huwa l-lettur li jgħallem l-akbar parti tat-Taqsima jew, meta t-tagħlim 
huwa maqsum bejn ħafna letturi, ikun il-lettur l-aktar anzjan;

“Kors” tfisser programm ta’ studju li jwassal għal għotja tal-Università; jista’ 

jikkonsisti fi programm ta’ studju wieħed jew jista’ jinkludi numru ta’ programmi ta’ 
studju f’oqsma ta’ studju partikolari;

“Student” tfisser (a) il-persuni kollha reġistrati u li jipparteċipaw f’kors jew 
programm jew taqsima studju tal-Università, inkluż auditing students, u kwalunkwe 
student li ssospenda temporanjament l-istudji tiegħu; (b) kwalunkwe persuna li hija 
kandidata għal kwalunkwe Valutazzjoni mill-Università; u (ċ) kwalunkwe persuna li 
ngħatat kwalifika jew kretti għal taqsimiet studju mill-Università, kif xieraq;

“Taqsima Studju/Taqsima” ifissru parti minn programm ta’ studju li ssir skont 
sillabu approvat mis-Senat, li għaliha hemm assenjati numru speċifikat ta’ kretti 
ECTS, u li tista’ tiġi eżaminata għaliha; Taqsima Studju tista’ tieħu s-sura ta’ sensiela 
ta’ lectures, seminars, laqgħat tutorjali, sessjonijiet prattiċi jew kliniċi, esperjenzi fil-
qasam tax-xogħol, proġetti, xogħol ta’ riċerka, dissertazzjonijiet, studju privat, jew 
tiżwiqa ta’ ħidma bħal din, jew kull metodu ieħor ta’ tagħlim; 

“Taqsima Studju Sinottika” tfisser Taqsima Studju, li s-sillabu tagħha jkun 
jitlob li l-istudenti jintegraw l-għarfien li jkunu kisbu fit-Taqsimiet Studju li jkunu 
diġà segwew fil-Kors.  Kull meta jkun hemm dawn it-Taqsimiet Studju fi programm 
ta’ studju, dawn ikunu indikati li huma sinottiċi fid-deskrizzjoni tat-Taqsima Studju 
u fil-programm ta’ studju, jkunu obbligatorji, u jkunu mgħallma fl-aħħar sena tal-
programm ta’ studju; u

“Valutazzjoni” tfisser il-forom kollha ta’ valutazzjoni li jintużaw biex 
tingħata marka u jew grad li tikkontribwixxi għall-għotja ta’ kwalunkwe kwalifika 
tal-Università. Il-metodu ta’ valutazzjoni għandu jkun skont kif indikat fid-
deskrizzjoni tat-Taqsima Studju u jista’ jinkludi eżamijiet miktuba li jkunu sorveljati, 
eżamijiet orali, xogħol assenjat għad-dar, (kemm jekk hu essay qasir jew twil),               
dissertazzjonijiet jew teżijiet, eżamijiet kliniċi jew prattiċi, portfolios, proġetti, ħidma 
fuq il-post, studju ta’ każijiet, logbooks, assessjar kontinwu ta’ pjazzament, u kull 
metodu ieħor ta’ assessjar approvat mis-Senat, jew taħlita ta’ dawn il-metodi, li għal 
kull waħda tingħata perċentwal tal-marka finali. 

(5) Kull terminu wżat f’dawn ir-regolamenti li mhuwiex imfisser fil-paragrafu 
(2) ta’ dan ir-regolament għandu, jekk meħtieġ, ikun ifisser skont kif definit fir-
Regolamenti Ġenerali għar-Rikonoxximenti Universitarji tal-Ewwel Grad.”

L-Emenda għar-regolament 5 tar-regolamenti prinċipali

6.  Minflok is-sottoparagrafu (b) tal-paragrafu (1) tar-regolament 5 tar-
regolamenti  prinċipali għandu jidħol dan li ġej:

“(b) meta ma jkunx possibbli jew prattiku li komponent tal-ewwel valutazzjoni 
li l-istudent weħel fih ikun valutat mill-ġdid, l-ewwel marka li ġab f’dak il-komponent 
għandha tinżamm u l-istudent ikun meħtieġ jagħmel valutazzjoni mill-ġdid ta’ xi 

komponent/i oħra li jibqgħu. Jekk dan ma jkunx biżżejjed biex jiżgura li tinkiseb 
marka globali ta’ għadda, l-istudenti normalment ikollhom jirreferu t-Taqsima Studju 
għas-sena ta’ wara, jekk l-ordinamenti tal-Kors ikunu jippermettu dan.”

L-Emenda għar-regolament 6 tar-regolamenti prinċipali

7.   Minflok il-paragrafu (1) tar-regolament 6 tar-regolamenti  prinċipali 
għandu jidħol dan li ġej:

“6. (1) L-eżamijiet, minbarra dawk orali li jsiru għad-dissertazzjonijiet u 
t-teżijiet, għandhom isiru fid-dati approvati mis-Senat qabel il-bidu ta’ kull sena 
akkademika, u għandhom ikunu skedati kif ġej: 

(a) sessjoni li tinkludi perijodu ta’ mhux aktar minn tlett ġimgħat fl-aħħar tal-
ewwel semestru;

(b) sessjoni li tinkludi perijodu ta’ mhux aktar minn ħames ġimgħat fl-aħħar 
tat-tieni semestru;

 (ċ) sessjoni fil-bidu ta’ Settembru biex l-istudenti jkunu jistgħu jiġu evalwati 
f’numru ta’ Taqsimiet Studju mhux kompluti, kif provdut fl-ordinamenti relatati; u

(d) eċċezzjonalment, ir-Rettur, wara konsultazzjoni mar-Reġistratur, jista’ 
jagħti permess biex l-Eżamijiet isiru f’dati oħrajn.”

L-Emenda għar-regolament 8 tar-regolamenti prinċipali

8.  Minflok ir-regolament 8 tar-regolamenti  prinċipali għandu jidħol dan li ġej:

“8.  Fejn l-istudenti għandhom obbligazzjonijiet lejn l-Università, bħal ħlas 
ta’ miżati jew pieni monetarji, li għadhom ma tħallsux, ir-Reġistratur, jista’ jagħti 
istruzzjonijiet biex: 

(a) ma jitħallewx joqogħdu għal ebda valutazzjoni; jew 

(b) ir-riżultati miksuba minnhom fi kwalunkwe Valutazzjoni ma jiġux 
ippubblikati; jew

(ċ) huma jkunu mwaqqfa milli jkomplu l-Kors.”

L-Emenda għar-regolament 9 tar-regolamenti prinċipali

9.  Minflok il-paragrafu (1) tar-regolament 9 tar-regolamenti  prinċipali 
għandu jidħol dan li ġej:

“9. (1) Meta Eżami li għandu piż ta’ 80% jew aktar ikun indikat bħala 
l-metodu ta’ valutazzjoni prinċipali ta’ Taqsima Studju, it-Taqsimiet Studju li hemm 

assenjati għalihom sa erba’ kretti għandhom normalment ikunu eżaminati b’karta ta’ 
bejn siegħa u sagħtejn, it-Taqsimiet Studju li hemm assenjati għalihom bejn ħames u 
għaxar kretti għandhom normalment ikunu eżaminati b’karta ta’ sagħtejn jew ta’ tliet 
siegħat, u t-Taqsimiet Studju li hemm assenjati għalihom aktar minn għaxar kretti 
għandhom normalment ikunu eżaminati b’karta ta’ tliet jew erba’ siegħat.”

L-Emenda għar-regolament 11 tar-regolamenti prinċipali

10. Minflok il-paragrafu (3) tar-regolament 11 tar-regolamenti  prinċipali 
għandu jidħol dan li ġej:

“(3) L-istudenti għandhom iżommu f’moħħhom il-ħtieġa għall-espressjoni 
tajba u għall-preżentazzjoni ordnata fit-tweġibiet tagħhom f’kull xogħol li huma 
jippreżentaw għal Valutazzjoni.”

L-Emenda għar-regolament 13 tar-regolamenti prinċipali

11. Minflok is-sottoparagrafi (a) u (b) tal-paragrafu (1) tar-regolament 13 tar-
regolamenti  prinċipali għandu jidħol dan li ġej:

 
“(a) għall-preparazzjoni tal-Valutazzjoni (inkluża skema ta’ kif se jingħataw 

il-marki) biex jaċċerta ruħu li r-rekwiżiti u r-riżultat tat-tagħlim tat-Taqsima Studju 
jintlaħqu u li tkopri l-kontenut speċifikat fid-deskrizzjoni tat-Taqsima Studju jew fis-
sillabu;

 (b) għall-korrezzjoni tal-iskritti jew kull xogħol ieħor ippreżentat għall-
Valutazzjoni u għall-moderazzjoni u l-għoti tal-marki finali; u”

12. Minflok is-sottoparagrafu (a) tal-paragrafu (2) tar-regolament 13 tar-
regolamenti  prinċipali għandu jidħol dan li ġej:

“(2) Iċ-Chairman għandu: 

(a) jiżgura li l-proċess tal-Valutazzjoni ikun immexxi sewwa u qiegħed iseħħ 
f’waqtu;”

L-Emenda għar-regolament 20 tar-regolamenti prinċipali

13.  Minflok il-paragrafu (1) tar-regolament 20 tar-regolamenti  prinċipali 
għandu jidħol dan li ġej:

“20. (1) Is-Senat għandu normalment jaħtar Eżaminaturi Barranin, jew fuq 
bażi mistiedna jew mhux mistiedna, għall programmi ta’ studju fil-korsijiet tal-
ewwel grad. Meta jkunu maħtura, l-Eżaminaturi Barranin għandhom ikunu membri 
ta’ kull Bord tal-Eżaminaturi għat-Taqsimiet Studju obbligatorji tal-aħħar sena, u kif 

ukoll membri tal-Bord għall-Klassifikazzjoni tar-Rikonoxximent tal-Kors li jinkludi 
l-programm ta’ studju li għalih huma kienu maħtura Eżaminaturi Barranin, sakemm 
li fi programmi ta’ studju li jinkludu taqsimiet Studju Sinnottiċi l-Eżaminatur Barrani 
jeħtieġlu biss kun involut f’dawn it-Taqsimiet Studju flimkien mad-dissertazzjoni;”

L-Emenda għar-regolament 23 tar-regolamenti prinċipali

	 14. 	 Minflok il-paragrafu (1) tar-regolament 23 tar-regolamenti  prinċipali 
għandu jidħol dan li ġej:

	 “23. (1) L-Eżaminaturi Barranin ikunu meħteġa jiktbu rapport lir-Rettur dwar 
ir-riżultat tal-valutazzjoni tagħhom, li jinkludi xi pariri dwar il-livelli milħuqa mill-
istudenti, il-kwalità tal-proċess tal-valutazzjoni u l-opinjoni ġenerali tagħhom dwar 
il-programm għall-grad li juri dak li hu tajjeb u/jew in-nuqqasijiet li għandhom bżonn 
l-attenzjoni, fejn applikabbli. Ir-rapport għandu jintbagħat lir-Rettur fi żmien xahrejn 
minn meta jkunu temmew il-valutazzjoni, sakemm li meta Eżaminatur Barrani jkun 
ġie maħtur membru ta’ Bord tal-Eżaminaturi għall-kors ta’ Master prinċipalment bir-
riċerka, ir-rapport għandu jingħata liċ-Chairman tal-Bord tal-Eżaminaturi.”

L-Emenda għar-regolament 27 tar-regolamenti prinċipali

	 15. 	 Minflok il-paragrafi (1) u (2) tar-regolament 27 tar-regolamenti  
prinċipali għandu jidħol dan li ġej:

“L-Eliġibilità tal-Eżaminaturi

27. (1) Ħadd m’għandu jkun maħtur bħala membru ta’ Bord tal-Eżaminaturi, 
bħala eżaminatur awżiljarju jew bħala riċensur ta’ kwalunkwe Valutazzjoni jekk: 

(a) ikun qarib ta’ student b’konsangwinità jew b’parentela sat-tielet grad 
inkluż; jew 

(b) kien gwardjan ta’ student f’xi żmien matul is-sena akkademika meta 
qiegħda issir il-Valutazzjoni; jew 

(ċ) ikun f’relazzjoni doppja jew multipla mal-istudent; jew 

(d) ikun prekluż milli jeżamina skont it-termini tal-Politika dwar 
Relazzjonijiet ta’ Konsanguinità/Affinità/Doppji approvata mis-Senat; jew

(e) għal kull raġuni etika oħra li fl-opinjoni tar-Rettur tiġġustifika li xi 
individwu ma jkunx appuntat bħala eżaminatur.

(2) Ir-Rettur, li jaġixxi f’isem is-Senat, wara konsultazzjoni mad-Dekan tal-
Fakultà kkonċernata, għandu jaħtar eżaminatur ieħor minflok il-membru li jiġi hekk 
skwalifikat.”

L-Emenda għar-regolament 28 tar-regolamenti prinċipali

16.  Minflok ir-regolament 28 tar-regolamenti  prinċipali għandu jidħol dan 
li ġej:

“Assenza mill-Eżamijiet jew Assenjamenti jew Dissertazzjonijiet mhux imdaħħla 
għall-Valutazzjoni

28. (1) L-assenzi minn kwalunkwe xorta ta’ Valutazzjoni f’korsijiet f’livell sal-
ewwel grad għandhom ikunu regolati mir-Regolamenti Ġenerali għar-Rikonoxximenti 
Universitarji sal-Ewwel Grad, 2019.

 (2) L-assenzi għal Valutazzjoni f’korsijiet f’livell ta’ wara l-ewwel grad 
għandhom ikunu regolati kif ġej:

(a) Meta l-istudenti jkunu assenti mill-Eżamijiet li jsiru jew f’Jannar 
jew f’Mejju/Ġunju għal raġuni li s-Senat jikkunsidra bħala valida, huma għandhom 
jitħallew jagħmlu l-Eżami/jiet fis-Sessjoni ta’ Valutazzjoni  ta’ Settembru taħt l-istess 
kondizzjonijiet, jekk hux eżami fl-ewwel attentat jew eżami reparatorju, bħal ma kien 
intitolat li jagħmel l-eżami fis-sessjoni meta kien assenti, dejjem sakemm l-istudent 
ikun eliġibbli skont kull dispożizzjoni oħra tar-regolamenti u tal-ordinamenti tal-
Kors tagħhom.  Każijiet ta’ studenti li jissottomettu rapporti mediċi biex ikopru 
assenzi minn numru eċċessiv ta’ Eżamijiet fl-istess sessjoni jew aktar minn assenza 
waħda għall-istess taqsima studju jistgħu jiġu kkunsidrati minn bord maħtur mis-
Senat għal dan l-iskop, bil-ħsieb li jiġi determinat jekk dawn l-assenzi ripetuti humiex 
ġustifikati. F›każijiet bħal dawn, dan il-bord għandu jagħti parir lill-Fakultà dwar 
l-azzjoni xierqa li tista’ tittieħed, inkluż waħda jew aktar minn dawn:

 (i) l-għoti ta’ appoġġ lill-istudenti bona fide; 
(ii) l-għoti ta’ Weħel għal taqsima studju waħda jew aktar;
(iii) l-irtirar tal-istudent mill-Kors; u 
(iv) aktar investigazzjoni dwar ir-raġuni għall-assenza.

 (b) Meta l-mod ta’ Valutazzjoni jkun b’assenjament, u jkun hemm 
raġunijiet għaliex ma ġiex sottomess li l-Bord tal-Eżaminaturi jikkunsidra validi, 
l-istudenti għandhom jingħataw estensjoni sa massimu ta’ tliet ġimgħat, jew jekk 
dan ma jkunx biżżejjed minħabba fiċ-ċirkostanzi tagħhom, jistgħu jitħallew jagħtu 
l-assenjament mal-ewwel opportunità prattikabbli, iżda mhux aktar tard mill-aħħar 
tas-sessjoni ripartorja ta’ Settembru. 

(ċ) Meta l-mod ta’ Valutazzjoni huwa permezz ta’ dissertazzjoni, id-data 
ta’ meta għandha tiddaħħal d-dissertazzjoni għandha tiġi stabbilita mill-Fakultà. Is-
sottomissjoni tad-dissertazzjonijiet wara din id-data u mingħajr il-permess speċifiku 
tal-Fakultà, jekk aċċettata għall-Valutazzjoni għandha tirriżulta fi tnaqqis ta’ marki 
kif deċiż mill-Bord tal-Eżaminaturi. Talbiet mill-istudenti għall-estensjonijiet jistgħu 
jingħataw mill-Bord tal-Fakultà jew mis-Senat skont ir-regolamenti applikabbli. Il-
Bord tal-Eżaminaturi għandu jikkunsidra l-perijodu ta’ estensjoni u jista’ jiddeċiedi 
dwar tnaqqis ta’ marki.”

It-Tħassir tar-regolament 29 tar-regolamenti prinċipali

17. Ir-regolament 29 tar-regolamenti prinċipali għandu jitħassar.

In-Numerazzjoni mill-ġdid tar-regolamenti 30 sa 78 tar-regolamenti prinċipali

18. Ir-regolamenti minn 30 sa 78 tar-regolamenti prinċipali għandhom ikunu 
nnumerati mill-ġdid bħala r-regolamenti 29 sa 77.	

L-Emenda għar-regolament 29 tar-regolamenti prinċipali

19. Minflok ir-regolament 29 tar-regolamenti  prinċipali għandu jidħol dan li 
ġej:

“29.	 Meta raġuni valida jenħtieġ li tingħata biex tiġġustifka assenza minn 
xi Valutazzjoni jew mis-sottomissjoni u l-studenti ma jgħatux raġuni jew ir-raġuni li 
tingħata ma tkunx ikkunsidrata bħala suffiċjenti biex tiġġustifika l-assenza minn xi 
valutazzjoni jew sottomissjoni, l-istudenti għandhom jitqiesu li m’għaddewx mill-
Valutazzjoni u għandhom jingħataw marka ta’ 0.”

L-Emenda għar-regolament 39 tar-regolamenti prinċipali

20. Minflok ir-regolament 39 tar-regolamenti  prinċipali għandu jidħol dan li 
ġej:

“39. Meta jkun allegat li studenti jkunu wettqu ksur ta’ xi dispożizzjonijiet 
tar-regolament 38, għandu jsir rapport bil-miktub mill-lettur, mill-amministratur jew 
minn inviġilatur jew minn persuna awtorizzata oħra, li għandu jkun riferut jew lis-
Segretarju tal-Bord tad-Dixxiplina tal-Valutazzjoni jew lis-Segretarju tal-Bord tad-
Dixxiplina tal-Valutazzjoni tal-Fakultà, kif applikabbli.”

L-Emenda għar-regolament 40 tar-regolamenti prinċipali

21. Minflok ir-regolament 40 tar-regolamenti  prinċipali għandu jidħol dan li 
ġej:

“40. (1)  Meta  studenti  allegatament  jikkommettu  ksur  ta’  xi dispożizzjoni 
fir-regolament 38 (1) (b), (ċ) u (d) f’xogħol ippreżentat għal Taqsimiet Studju li 
għalihom hemm assenjati anqas minn 8 kretti, dan ir-rapport għandu jkun investigat 
mill-Bord tad-Dixxiplina tal-Valutazzjoni tal-Fakultà li tkun qiegħda toffri t-taqsima 
studju, magħmul mid-Dekan tal-Fakultà jew  id-delegat tiegħu, il-Kap tad-Dipartiment 
jew id-delegat tiegħu, u student magħżul minn fost ir-rappreżentanti tal-istudenti fuq 
il-Bord tal-Fakultà.  L-akkademiku li jirrapporta l-każ m’għandux jagħmel parti mill-
Bord tad-Dixxiplina tal-Valutazzjoni tal-Fakultà. 

(2) Meta  jkun  stabbilit  li  seħħ  ksur ta’ xi dispożizzjonjiet tar-regolament 
38 (1) (b), (ċ) u (d),  il-Bord  tad-Dixxiplina tal-Valutazzjoni tal-Fakultà għandu, 
f’każijiet meqjusa li jkun minuri, u jekk ikun l-ewwel reat tal-istudent: 

(a) jagħti twiddiba orali jew bil-miktub; u/jew 

(b) inaqqas  il-marka  tal-Valutazzjoni  jew  tal-komponent tal-Valutazzjoni 
rilevanti jekk applikabbli sa’, u inkluż, il-marka  ta’  0  bil  jew  mingħajr  il-possibilità 
ta’ Valutazzjoni  mill-ġdid.

 (3) Meta l-ksur tad-dispożizzjonjiet tar-regolament 38(1) (b), (ċ) u (d) 
ikun meqjus li jkun maġġuri, jew jekk minuri, li jkun it-tieni reat jew reat sussegwenti 
tal-istudent,  il-Bord  tad-Dixxiplina tal-Valutazzjoni tal-Fakultà għandu jirreferi 
r-rapport lill-Bord tad-Dixxiplina tal-Valutazzjoni tal-Università.

 (4) Il-Bord tad-Dixxiplina tal-Valutazzjoni tal-Università jista’ jagħti 
direzzjoni u aktar linji gwida dwar il-proċeduri li għandhom jintużaw f’każijiet bħal 
dawn lill-Bordijiet tad-Dixxiplina tal-Valutazzjoni tal-Fakultajiet.

L-Emenda għar-regolament 44 tar-regolamenti prinċipali

22.	 Minflok is-sotto-paragrafi (ċ) u (d) tal-paragrafu (3) tar-regolament 44 
tar-regolamenti  prinċipali għandu jidħol dan li ġej:

“(ċ) tnaqqis tal-marka għall-komponent speċifiku tal-Valutazzjoni sa, u 
inkluż, il-marka ta’ żero bil- jew mingħajr il-possibilità ta’ Valutazzjoni mill-ġdid. 
Jekk il-Valutazzjoni mill-ġdid tkun permessa, l-istudenti għandhom ikunu eliġibbli 
għal mhux aktar mill-anqas marka meħtieġa biex jgħaddu f’dak il-komponent; 

(d) tnaqqis tal-marka globali għat-Taqsima Studju sa u inkluża l-marka ta’ 
żero bil- jew mingħajr il-possibilità ta’ Valutazzjoni mill-ġdid. Jekk il-Valutazzjoni 
mill-ġdid tkun permessa, l-istudenti għandhom ikunu eliġibbli għal mhux aktar mill-
anqas marka meħtieġa biex jgħaddu;”

L-Emenda għar-regolament 62 tar-regolamenti prinċipali

23. Minflok ir-regolament 62 tar-regolamenti  prinċipali għandu jidħol dan li 
ġej:

“62. Jekk l-eżaminatur li qiegħed jagħmel ir-reviżjoni huwa tal-fehma 
li hemm raġunijiet oġġettivi biex jinbidel riżultat ’il fuq jew ’l isfel, l-eżaminatur 
għandu jikkomunika l-konklużjonijiet tiegħu liċ-chairman tal-Bord tal-Eżaminaturi, 
li għandu jsejjaħ laqgħa tal-Bord tal-Eżaminaturi, inkluż l-eżaminatur li għamel ir-
reviżjoni, biex jiddiskutu l-karta. Il-Bord tal-Eżaminaturi għandu jsegwi mutatis 
mutandis il-proċeduri msemmija fir-regolamenti 24 u 25. Jekk ir-rakkomandazzjoni 
tal-eżaminatur tkun biex jirrivedu l-marki ’l isfel, il-Bord tal-Eżaminaturi għandu 
jaċċetta r-rakkomandazzjoni biss jekk tirriżulta f’bidla fil-grad. Grad li juri li student 
għadda ma għandux jitniżżel għal grad li juri li student ma għaddiex; jekk jinstab li 
xi marki żejda ngħataw bi żball f’riżultat li bih l-istudent ikun għadda, dawn il-marki 
għandhom jitneħħew iżda l-marka perċentawali finali ma għandhiex tkun anqas mill-
anqas marka meħtieġa biex jgħaddu.”

